
令有司供給柴米器用聽其婚嫁出入自在庶人入禁時

方二歲至是年五十六矣出見牛羊亦不識未幾庶人卒

懿文太子及建文君皆無後

二月禮部郎中李和囑權近求爲侍郎士論不平　上問

賢曰此人何如賢對曰不知　上悟其意復問吏部尙書

王翺亦不甚許它日以學士李紹對　上復問賢賢對曰

此公論也　上遂除紹爲禮部右侍郎輿論大愜

四月復設各邊廵撫官初石亨等以文臣提督軍務守邊

使武臣不得逞因請罷之居亡何邊境騷然　上召李賢

謂日如今革去各邊文臣廵撫十分狼狽軍官貪暴縱肆

士卒罷敝且曰朕初復位奉迎之人紛紛以此爲不便只

得依從今乃知其謬也卿與朕舉進才能者用之賢因請

曰遼東宣府大同延綏寧夏甘肅此六處要人最急　上

曰卿與王翺馬昂商議推選務在得人于是定議以太僕

卿程信在遼東山東布政王宇在宣府僉都御史李秉在

大同監察御史徐瑄在延綏山西布政使陳翌在寧夏陝

西布政芮創在甘肅俱以京官廵撫其地○召守制山西

右布政葉盛至京擢右僉都御史廵撫兩廣盛乞終制不

允時廣西流賊多入廣東爲害而兩鎮守將頡頏自異是

以討賊無成功盛至請革兩廣正將立總鎮于梧川居中

--

調度則賊可平矣衆是其策而不果行盛不得已乃請益

兵　上命都督顏彪率兵赴之盛與彪協謀破賊砦八百

所擒斬數萬人而還

　〈何喬新撰朱英神道碑云葉與中廵撫兩廣合兵勦賊屬廣東參議朱公英督察奸弊參將范信以兵會勦大〉

　〈藤峽徇利擄掠馳至横廉閒誣宋泰永平等鄕居民皆賊黨屠戮殆盡又欲幷進城等鄕屠之以爲功參議公〉

　〈力爭其非辜且遣閒使請葉公亟班師諸鄕民始免屠戮之慘貪功妄殺行兵大戒當時所謂破砦八百槍斬〉

　〈數萬平民屠戮如宋泰永平類者不知其幾矣葉文莊當時頗被殺降之謗殆亦有由嗚呼火炎昆岡玉石僞〉

　〈焚天吏逸德猛干烈火今古師旅莫不皆然是故聖人愼之是故聖人不得已而用之〉

會昌侯孫繼宗第顯宗家人私起店房專利以病客裔李

聞　上命毀之家人拯法顯宗姑免其罪而戒之爲效忠

五月江西處士吳與弼徵至京　上謂李賢曰與弼當懷

何職賢對曰今東宮講學正宜老成儒者輔導之宜授宮

寮次日召吏部命爲左諭德朝士皆驚異與弼具䟽固辭

上召入文華殿從容顧問曰久聞高誼特來聘爾如何不

就與弼對以老疾衰朽實不堪供軄　上曰宮寮亦從容

優閒不必辭於是賜以文綺羊酒柴米太監牛玉送至館

上謂賢曰此老非迂濶者務令就軄與弼終不就具䟽三

辭賢叩其所以與弼謂勑書太重以伊傳之禮聘之却以

此軄授之故不受賢謂如此亦固執矣且朝廷致敬盡禮

待先生非輕初無不承權輿之意今必欲如傳說爰立作

